
Bod yn y byd 8
Rydych chi wedi clywed yr enw ‘Tearfund’ a ‘Cymorth Cristnogol’, ond beth yn union ydyn nhw?

Maen nhw’n fudiadau sy’n cael eu cefnogi gan Gristnogion sy wir yn caru Iesu Grist.  Maen nhw’n cymryd y Beibl, gair Duw, o ddifri, ac maen nhw am ddangos ei gariad e yn y byd.

Roedd Iesu’n caru ac yn gofalu am y tlawd. Safai dros gyfiawnder ac mae’n gorchymyn i’w bobl wneud yr un peth.

Adroddodd stori am ddiwedd y byd. Ynddi mae’n sôn am y bobl hynny sydd yn dangos trugaredd at eraill:

(Matthew  25 :34-36)

34 "Dyma fydd y Brenin yn ei ddweud wrth y rhai sydd ar ei ochr dde, 'Chi ydy'r rhai mae fy Nhad wedi eu bendithio, felly dewch i dderbyn eich etifeddiaeth. Mae’r cwbl wedi ei baratoi ar eich cyfer ers i'r byd gael ei greu. 35 Dewch! oherwydd chi roddodd fwyd i mi pan roeddwn i’n llwgu; chi roddodd ddiod i mi pan roedd syched arna i; chi roddodd groeso i mi pan doeddwn i ddim yn nabod neb; 36 chi roddodd ddillad i mi pan roeddwn i’n noeth; chi ofalodd amdana i pan roeddwn i'n sâl; chi ddaeth i ymweld â mi pan roeddwn i yn y carchar.' ...40 'Credwch chi fi, pan wnaethoch chi helpu'r person mwya dinod sy’n frawd neu’n chwaer i mi, gwnaethoch chi fy helpu i.'
Un ffordd mae hynny’n digwydd yw trwy fudiadau fel ‘Tearfund’ a ‘Cymorth Cristnogol’.  Pan mae bywydau pobl yn cael eu dinistrio gan losgfynyddoedd, daeargrynfeydd neu ryfel mae pobl dros y byd yn gweld lluniau o’r dioddef hyn ac yn rhoi arian i’r mudiadau hyn.  Dro arall rydyn ni’n clywed straeon am blant sy’n gorfod gwerthu eu cyrff er mwyn cael arian i fyw, ac eraill sy’n sâl am bod dim dŵr glân ganddyn nhw i’w yfed.

Mae timau o Gristnogion ar draws y byd yn gwneud eu gorau glas i helpu datrys problemau fel hyn.

Gweddïwn:

Arglwydd, Diolch i ti am fudiadau fel ‘Tearfund’ a ‘Cymorth Cristnogol’. 

Bydd gyda’r tlawd a’r bobl sy’n diodde dros y byd i gyd. 

Helpa ni i gofio am y bobl gyffredin fel ni rwyt ti wedi eu harwain i helpu’r bobl yma. Dydy hi ddim yn rhwydd iddyn nhw ac weithiau mae eu bywydau nhw mewn perygl. Gad i ni fod yn fodlon eu helpu hefyd, yn ariannol neu drwy weithio gyda’r mudiadau yma. Amen.

